
Fermânına Mahkûm Ezeliyyet

Fermânına mahkûm ezeliyyet, ebediyyet
Ey pâdişeh-i arş-ı güzîn-i samediyyet
Bâkîyi beşer her ne kadar etse de tenzîh.
Fâniyyeti îcâbı, eder kendine teşbîh

Yâ Rab, bu yüreklerdeki ses dinmeyecek mi
Senden daha bir emr-i sükûn inmeyecek mi
Her ân ediyorsun bizi makhûr-i celâlin,
Kurbân olayım nerde senin, nerde cemâlin

Yerden çıkıyor göklere bin âh-ı şererbâr
Gökler ediyor sade çıkan nâleyi tekrâr
Bir yanda yanar lânesi bin hâne-harâbın,
Bir yanda söner lem'ası milyonla şebâbın.


